
	గీ.	
భాస్కరుఁడు చీకటుల్ పటాపంచు గాఁగఁ

గిరణమాలికచేఁ దోలుకరణి మోప

నమ్మహాభాగుఁ డద్రిజాప్రాణనాథ

కథల దురితంబు లన్నియు గనువుగొట్టె.

	మ.	
స్ఫురితజ్ఞానవిధాన మాగురుకులాంభోరాశిచంద్రుండు శం

కరుఁడై తాఁ దనుఁ గొల్చువారికి నమోఘశ్రీవిశేషంబులం

దొరకంజేయుచు ధాత్రినుండు [నెడ] దోడ్తోఁ గించిదూనంబుగా

హరశాపాబ్దచయంబుఁ ద్రోచిరి కుబేరాఫ్తుల్ పిశాచాకృతిన్.

	గీ.	
ఎన్నఁ డుద్భటుఁ డిలఁ బుట్టు నెన్నఁ డిట్టి

కలుషదుర్దశ దిగఁద్రోయుఁ గరుణ [గలిగి

యని యెపు డెదురె]దురె చూచు నప్పిశాచ

పతులపాటులు గడతేర్ప నతఁడు గలిగె.

	ఉ.	
తత్సమయంబునన్ ధవళధామకిరీటపదాబ్జభక్తిసం

పత్సుఖవేది రాజకులమండనుఁ డాప్రమథేశ్వరుండు భూ

భృత్సుతవోలె భద్రములఁ బేర్చి ప్రభావతి నామధేయయౌ

వత్స నృపాలపుత్త్రి తగువల్లభ గా విలసిల్లె పల్లకిన్.

	గీ.	
పద్మినీవల్లభునకును బ్రభయుఁబోలెఁ

గువలయాధీశునకు[నుగల్వవలె నాశు

శుక్షణికి నర్చిభంగి నాక్షోణిపతికి]

నగుచుఁ బొల్చుఁ బ్రభావతీహరిణనేత్ర.

	మ.	
అలిపోతంబులు చంద్రలేఖ మరువిండ్లందంబు ముత్తెంపుఁజి

ప్పలు నూఁబువ్వును శ్రీలు శంఖము లతల్ భద్రేభరాట్కుంభముల్

జలదాద్యంబు తరంగముల్ సుడి తమస్సారంబు చక్రంబు రం

భలు తూణీరము లబ్దముల్ మదిఁ దలంపం గాంతకాంతాంగముల్.

		 ఈ పేజీలో చివరి మార్పు 21 అక్టోబరు 2020న 00:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

